
1.  Inngangur 

Þrjár megin grunnstoðir fjármagns til hinnar frjálsu íþróttahreyfingar í landinu hafa 

verið opinber framlög ríkis og sveitarfélaga, þátttakendur í atvinnulífinu og síðan en 

ekki síst heimilin í landinu sem nú berjast mörg hver fyrir sínum fjárhagslega 

grundvelli. Fjárhagsleg afkoma íþróttahreyfingarinnar er ekki markmið í sjálfu sér en 

er lífsnauðsynleg til að ná íþróttalegum markmiðum. 

Þó efnahagsástandið í landinu sé ekki gott þá er nauðsynlegt að vernda þau verðmæti 

sem íþróttastarfsemin hefur skapað til framtíðar hér á landi. Íþróttahreyfingin er því 

hluti af þeirri stoð er felst í endurreisn íslensks efnahagslífs . 

Í þessari ritgerð mun höfundur fjalla um Badmintonsamband Íslands og ýmsar hliðar 

sem snúa að fjármálum þess. Einnig verður farið inn á rekstur tveggja stærstu 

badmintonfélaganna auk þess sem atvinnumennska innan íþróttarinnar verður skoðuð. 

Styrkir til íþróttafélaga frá ríkinu, sveitarfélögum, Lottó o.fl verður skoðað og hvernig 

þeim er háttað innan badminton hreyfingarinnar. 

 

1.1  Val rannsóknarefnis 

 

Íþróttir og allt er þeim tengist hafa ávallt verið höfundi mjög hugleikin. Höfundur 

hefur stundað íþróttir frá barnæsku sér til mikillar ánægju og má þar nefna fótbolta, 

handbolta, golf og badminton. Höfundur hefur stundað badminton í 10 ár og keppir nú 

fyrir hönd Badmintonfélags Hafnarfjarðar í meistaraflokki auk þess að vera 

þátttakandi í A-landsliðshópi Íslands.  

Einnig hefur höfundur haft af því atvinnu í nokkur ár að vera badmintonþjálfari og 

hefur meðal annars þannig aflað sér þekkingar á efninu. Reynsla höfundar af starfi og 

iðkun í badminton leiddi til þess að áhugi vaknaði við að skoða nánar þær ýmsu hliðar 

á íþróttinni er tengjast fjármálum. 

2  Badminton 

Hér á landi hefur badminton verið mjög svo vaxandi íþróttagrein undanfarin ár og 

hefur jafnt og þétt verið að draga að sér fleiri  iðkendur. Árið 2007 var badminton 

áttunda stærsta íþróttagreinin með 4977 iðkendur.  

 

 

Mynd 2.1 : Íþróttagreinar eftir stærð 2007 

 

Árið 2008 var badminton orðin sjöunda stærsta íþróttagreinin með 5888 iðkendur og 

aukningin á milli áranna 2007 og 2008, 18,3% eða 911 iðkendur. (Hilmarsdóttir R. H., 

Tölur um starfsemi íþróttahreyfingarinnar, 2009) 

Eins og sjá má á myndinni hér fyrir neðan var Tennis- og badmintonfélag Reykjavíkur 

(TBR) með flesta iðkendur á sínum snærum bæði árið 2007 og 2008. Árið 2008 má 

augljóslega sjá hve mikla yfirburði TBR hafði á fjölda iðkenda samanborið við aðrar 

íþróttagreinar. Hluti af þessari góðu útkomu má rekja til þess að TBR býður 

nemendum á grunnskólastigi að koma í badminton á skólatíma sem betur er gert grein 

fyrir  í kaflanum um TBR. 

Mynd 2.2 : Stærstu íþróttafélögin árið 2008 

(Hilmarsdóttir R. H., Tölur um starfsemi íþróttahreyfingarinnar, 2009) 

 

Fjöldi þeirri sem stunda íþróttina hefur verið nokkuð stöðugur undanfarin ár en hefur 

þó verið að aukast lítillega frá ári til árs. Skráð badmintonfélög í landinu eru 27 talsins 

en aðeins 13 af þeim eru virk í dag og er TBR langstærst eða  með um 80% hlutfall 

iðkenda í greininni. (Gunnarsdóttir, 2010)  

 

2.1 Badmintonsamband Íslands 

 

Badmintonsamband Íslands (BSÍ) var stofnað 5. Nóvember 1967. 

(Badmintonsamband Íslands, 2007). Badmintonsamband Íslands er æðsti aðili um öll 

badmintonmál innan vébanda Íþrótta og Ólympíusambands Íslands (ÍSÍ). 

(Badmintonsamband Íslands, 2007) 

Badmintonsambandið hefur átt ágætu gengi að fagna fjárhagslega og hefur sífellt 

verið að styrkjast, eða allt þar til haustið 2008 að efnahagshrunið skall á og hefur það 

komið jafn illa við BSÍ líkt og önnur íþróttasambönd innan Íþróttasambands Íslands. 

Fram að hruninu og sér í lagi árin 2006 og 2007 gekk rekstur BSÍ nokkuð vel og árið 

2007 voru þar tveir starfsmenn í 100% starfi sem hafði ekki gerst áður. Var annar 

starfsmaðurinn að vinna að fræðslu- og útbreiðslustarfi og bar það mikinn árangur. 

Farið var um land allt og boðið upp á badminton æfingar fyrir áhugasama og einnig 

var farið í marga skóla þar sem íþróttin var kynnt fyrir yngri kynslóðinni. Skilaði þetta 

sér í auknum áhuga á íþróttinni og auknum iðkendafjölda sem skilaði sér augljóslega í 

auknum tekjum til aðildarfélaga innan BSÍ og til sambandsins sjálfs. Á þessum tíma 

var BSÍ styrkt af SPRON og hafði það mikil jákvæð áhrif á starf sambandsins og þá 

sérstaklega á landsliðsstarf bæði A-landsliðs og unglingalandsliðs.  

Í dag er aðeins einn starfsmaður á skrifstofu sambandsins í um 50 % starfi og hefur 

starfshlutfall landsliðsþjáfarans líka verið minnkað. BSÍ var án styrktaraðila frá seinni 

hluta ársins 2008 sem skapaði ýmis  vandamál fyrir sambandið  sem aftur hafði áhrif á 

aðildarfélögin í landinu.  

Badmintonsambandið var nú þann 26.apríl 2010 að undirrita samning við 

Vátryggingarfélagið Vörð um að Vörður yrði aðalastyrktaraðli BSÍ. 

(Badmintonsamband Íslands, 2009) 

 

2.1.1 Rekstrartekjur og þróun þeirra 

 

Rekstrartekjur undanfarin ár hafa verið vaxandi að undanskildu árinu 2008. Árið 2006 

var aukning um nær 5 milljónir frá árinu áður og má rekja til  aukins framlags frá 

samstarfsaðilum Badmintonsambandsins. Árið 2007 hækkuðu mótatekjur talsvert sem 

skýrir að hluta til þá hækkun á tekjum sem varð á því ári. Fjáraflanir hækkuðu um 4 

milljónir frá árinu áður sem má rekja til evrópumóts landsliða er heitir Helvetia Cup 

sem haldið var hér á landi og þótti góð auglýsing því  fjáraflanir gengu mjög vel fyrir 

mótið. 

Árið 2008 var gerður samstarfssamningur við SPRON og styrkti SPRON sambandið 

um 7 milljónir. Tekjur sambandins féllu umtalsvert þetta ár vegna mikillar lækkunar á  

mótatekjum sem sambandið hafði fengið árin áður en  einnig lækkuðu tekjur frá 

aðildarfélögum á þessu ári. Samstarfsaðilar lækkuðu upphæð styrkja sem nam um 3,6 

milljónum frá árinu áður.  

Árið 2009 varð SPRON gjaldþrota og tók Fjármálaeftirlitið yfir starfsemi bankans. 

Sökum þessa féll samningurinn sjálfkrafa úr gildi á milli SPRON og BSÍ. 

Badmintonsambandið fékk hærri styrki frá ÍSÍ og Lottó en áður auk þess fékk 

sambandið styrk frá ÍSÍ er nam 4,4 milljónum króna til að setja í Ólympíuverkefni á 

vegum greinarinnar. Mótatekjur og aðrar tekjur jukust um 6,5 milljónir frá árinu áður 

en innkoma frá samstarfsaðilum og fjáröflunum lækkaði um nær 3 milljónir. 

Mynd 2.3 : Rekstrartekjur BSÍ árin 2006-2009 

(Badmintonsamband Íslands, 2007-2009) 

 

Ríkið styrkti sambandið um 3 milljónir á síðasta ári og fékk sambandið um 5 milljónir 

frá Lottó. 

Samkvæmt framkvæmdarstjóra Badmintonsambandsins mun styrkurinn frá ríkinu 

minnka um 10% á rekstrarárinu 2010 vegna niðurskurðar ríkissins til íþróttamála og 

verður því um 2,7 milljónir en vonast er til að styrkurinn sem kemur frá Lottó muni 

ekki lækka frá árinu áður og gæti hugsanlega orðið eilítið meiri þar sem oft er talin 

tilhneiging hjá fólki að taka meiri þátt í happdrættum þegar illa árar.  

 

2.1.2 Rekstrargjöld og þróun þeirra 

 

Rekstrargjöldin fyrir árið 2006 voru 21.305.582 kr og höfðu hækkað frá árinu áður og 

er sú hækkun rekin að mestu til aukins kostnaðar til stjórnunar- og afrekssviðs 

sambandsins.  

Árið 2007 hækkaði kostnaður sambandsins um 9 milljónir. Hækkun þessi var vegna 

ýmissa þátta, t.d var Helvetia Cup haldið á Íslandi þetta ár og var kostnaður við mótið 

4,2 milljónir. Kostnaður vegna mótahalds jókst um 2,3 milljónir og þá hækkaði einnig 

kostnaður til stjórnunar- og afrekssviðs um nær 4,3 milljónir. Fræðslustarf 

sambandsins hafði verið aukið til muna og var kostnaður vegna þessa um 1,7 milljón 

en hafði verið 833.000 kr árið áður. 

Ári seinna lækkuðu rekstrargjöldin um 7,6 milljónir frá árinu á undan. Kostnaður 

vegna mótahalds var ekki mikill þetta árið eða um 2,2 milljónir og einnig höfðu 

útgjöld til afrekssviðs minnkað um 2 milljónir. Stærsti hluturinn miðað við árið áður 

var sá að sambandið var ekki að halda neitt stórt alþjóðlegt mót líkt og var gert árið 

2007. 

Árið 2009 voru rekstrargjöldin 31.329.519 kr. Kostnaður vegna afrekssviðs jókst um 

nær 9 milljónir frá árinu 2008, fólst þessi aukning í nær tvöfallt hærri kostnaði vegna 

keppnisferða og æfingabúða, síðan voru lagðar 4,4 milljónir í Ólympíuverkefni. 

 

 

Mynd 2.4 : Rekstrargjöld BSÍ árin 2006-2009 

 

(Badmintonsamband Íslands, 2007-2009) 

 

2.1.3 Afkoma 

 

Þegar búið er að taka tillit til vaxtagjalda og vaxtatekna hjá Badmintonsambandinu 

kemur það í ljós að af síðustu 4 árum sem skoðuð voru skilaði sambandið  hagnaði að 

undanskildu árinu 2007, en þá var tap á reksti um rúma hálfa milljón. 

Mestur hagnaður var árið 2006 og var hann 350.169 kr . Árin 2008 og 2009 var 

hagnaður svipaður, eða rétt um 265.000 kr. 

Þó sambandið sé ekki að skila háum upphæðum í hagnaði þá er það góðs viti að 

sambandið sé ekki rekið með tapi. 

2.1.4 Staða sambandsins 

 

Þegar framkvæmdarstjóri Badmintonsambands Íslands, Margrét Gunnarsdóttir, er 

spurð hvort það séu einhver önnur mál fyrir utan fjárskortinn sem þurfi að skoða þá 

telur hún að eina atriðið sem kemur í huga séu dómaramál, því illa hefur gengið að fá 

nógu marga dómara á mót á vegum Badmintonsambandsins.  

Staðan hjá Badmintonsambandinu í dag er ágæt miðað við efnahagsástandið enda 

hefur verið farið niður í saumana á öllum kostnaði og skorið niður á öllum sviðum en 

var það nauðsynlegur hlutur í ljósi ástandsins. Aukning á tekjum til sambandsins er 

ekki fyrir séð og í raun er eini kosturinn að fá aftur styrktaraðila en það hafði gengið 

illa því flest fyrirtæki hafa verið að reyna halda að sér og hafa ekki auka fjármagn til  

styrkja hin ýmsu sambönd.Sambandið gerði svo núna í apríl samning við 

Vátryggingafélagið Vörð um styrktarsamning og þó  hann sé ekki stór  þá mun þessi 

samningur koma sér mjög vel fyrir sambandið og vonandi verður hægt að auka hann 

með batnandi tíð. 

 

3 Stefna stjórnvalda 

Stefna stjórnvalda skiptir miklu máli gagnvart íþróttaafélögum. Aðgerðir stjórnvalda 

geta skipt sköpum fyrir íþróttafélög til dæmis í fjölda iðkenda í íþróttum. Þetta hefur 

verið ákveðið vandamál innan íþróttarinnar sem þó hefur batnað mjög mikið á 

síðastliðnum 3 árum og mætti hugsanlega rekja það til ársins 2007 þegar niðurstöður 

úr skýrslu á vegum menntamálaráðuneytisins voru kynntar og einnig aðgerðir þeirra. 

Niðurstöður starfshópsins sögðu að það væri eðlileg framtíðarsýn fyrir íslenskt 

samfélag að sem flestir landsmenn, óháð aldri, búsetu, fjárhag eða öðrum þáttum, 

stundi íþróttir með einum eða öðrum hætti sér til heilsubótar. Í því fólst að stefnt yrði 

að fjölga hreyfistundum íslensku þjóðarinnar, jafnt þeirra einstaklinga sem hreyfðu sig 

nær aldrei sem og þeirra sem voru nú þegar  að stunda reglulega hreyfingu og hvetja 

þá sem þess þyrftu til að breyta lífsstíl sínum í samræmi við það.  

Starfshópurinn setti  á laggirnar ákveðin markmið um íþróttavæðingu Íslands sem 

stiklað verður á stóru hér á eftir :  

 Að allir íslendingar hafi tækifæri til þess að stunda íþróttir á því sviði sem þeir 

kjósa, hvort heldur er til ánægju, heilsubótar eða með afreksárangur í huga.  

 Að börn og ungmenni geti stundað íþróttir á samfelldum skóladegi sem gefur 

færi á auknum samverustundum fjölskyldunnar þ.e. að skólakerfið sjái til þess 

að hreyfing verði hluti af lífsstíl fólks.  

 Að meta þörf á aðstöðu til íþróttaiðkunar, nýta betur íþróttamannvirki sem 

þegar eru til staðar og bæta aðstöðuna þar sem þess er þörf.  

 Að auka samvinnu á milli þeirra aðila sem koma að íþróttamálum í landinu. 

 Að auka íþróttaárangur íslendinga á alþjóðavísu.  

 Að íslenskt íþróttalíf verði ávallt laust við ólöglega lyfjanotkun. 

(Íþróttavæðum Ísland, 2006) 

 

Í einum af þessum markmiðum kemur fram að börn og ungmenni eigi að geta stundað 

íþróttir á samfelldum skóladegi og hefur þetta haft mjög jákvæð áhrif og tekist vel til 

t.d ef litið er bara til badmintonsins. Einnig er fjallað stuttlega um þetta markmið í 

kaflanum sem snýr að rekstri Tennis- og badmintonfélags Reykjavíkur (TBR). 

Það framtak leiddi af sér stóraukinn iðkendafjölda hjá þeim sem aftur hafði í för með 

sér auknar tekjur fyrir félagið. 

 

 

4 Styrkir hins opinbera 

Styrkir hins opinbera til íþróttamála berast frá tveimur stöðum, þ.e ríkinu og 

sveitarfélögunum. Styrkir frá ríkinu eru ávallt vel sundurliðaðir og er auðveldlega 

hægt að rekja í hvað hver króna fer. Ekki er hægt að segja það sama um sveitarfélögin 

því þar er sundurliðunin ekki næg og oft á tíðum getur verið óljóst að sjá í hvað 

peningunum er varið.  

Styrkir til íþróttamála hafa aukist nokkuð mikið síðastliðin ár, jafnvel ef  þeir eru 

skoðaðir á föstu verðlagi. Heildarútgjöld ríkisins hafa á sama tíma vaxið hratt og mun 

meira en nemur vextinum sem hefur átt sér stað í íþróttum. (Árnason, 2009) 

4.1 Styrkir ríkisins 

Í 1. gr. Íþróttalaga , nr. 64/1998, merkja íþróttir „ hvers konar líkamlega þjálfun er 

stefnir að því að auka líkamlegt og andlegt atgervi, heilbrigði og hreysti“. 

Menntamálaráðherra fer með yfirumsjón íþróttamála að því leyti sem ríkið lætur þau 

til sín taka og meginmarkmið aðgerða ríkis og sveitarfélaga á sviði íþróttamála skal 

vera að stuðla að því að allir landsmenn eigi þess kost að iðka íþróttir við sem 

hægstæðustu skilyrði sbr. 2. og . 3.gr íþróttalaga. (Alþingi, 1998) 

Það er viðurkennt, m.a. í íþróttalögum, að íþróttastarf utan skóla er fyrst og fremst í 

höndum einstaklinga og félaga þeirra. Það þýðir þó ekki að ríkið komi ekki að þeim 

málum og beri þar engar skyldur. Framlög ríkisins til íþróttamála utan skóla eru 

veruleg en getur þó vantað upp á að það sé fylgt fastri stefnu. 

„Mikilvægi þess að ríkið geri áætlanir yfir fyrirhuguð verk í tilteknum málaflokkum 

hefur sýnt sig og dugar þar að vísa til jafnólíkra flokka sem jafnréttismála og 

vegamála þar sem ráðherra yfir hvorum málaflokki er skylt samkvæmt lögum að 

leggja fram áætlun á hverjum tíma. Með framlagningu áætlana er fólki ekki aðeins 

gerð grein fyrir hvert ríkið stefnir heldur vekur það einnig umræður. Þá geta 

einstaklingar og frjáls félagasamtök stuðst við áætlanir ríkisins, t.d. í íþróttum, þegar 

þeir setja sér markmið. Því er mikilvægt að horft sé til lengri tíma en eins árs í senn 

eins og algengt er hjá ríkinu þar sem fjárlög hvers árs eru látin ráða stefnunni“.  

 

Rökin fyrir því að hið opinbera ætti að styrkja við íþróttir eru einfaldlega til að auka 

heilbrigði þjóðarinnar og þar með að draga úr kostnaði og auka landsframleiðslu.  

Til eru erlendar rannsóknir sem upplýsa um efnahagslegan stuðul íþrótta í hverju 

samfélagi fyrir sig. Víða í nágrannalöndunum er blásið til sóknar gegn offitu, 

reykingum, þunglyndi og hreyfingarleysi með öflugu skipulagi og kynningu á 

íþróttum. Þjóðríki geta spara sér umtalsverðar fjárhæðir með því að leggja ofuráherslu 

á öflugt skipulag og mikla kynningu íþrótta og hollra lifnaðarhátta. (Alþingi, 2004) 

 

„Aukning styrkja frá ríkinu síðastliðin ár hefur svo verið jákvæð að því leyti að þrátt 

fyrir aukningu í mannfjölda og iðkendafjöld þá hafa styrkir á hvern iðkenda og hvern 

íbúa aukist. Það er því líklegast vilji til þess að styrkja frekar við íþróttastarfsemi í 

landinu með því að auka útgjöld á hvern íbúa ár frá ári. Á sama hátt er jákvætt að sjá 

að íþróttir og æskulýðsmál eru sífellt að verða stærri liður innan 

menntamálaráðuneytisins. Breytingin er ef til vill lítil og hlutfallið ekkert svimandi 

hátt en það er þó að hækka“. (Árnason, 2009) 

Styrkir ríkisins til íþróttamála eru að lang mestu leyti tvenns konar. Annars vegar eru 

það styrkir sem renna beint til ÍSÍ og sérsambanda, hins vegar eru það styrkir sem eru 

ákvarðaðir af fjárlaganefnd og kemur íþrótta- og æskulýðsnefnd innan 

menntamálaráðuneytisins ekki nálægt ákvörðun þeirra. (Árnason, 2009).  

Styrkurinn sem veittur var til ÍSÍ árið 2009 var 626,9 milljónir og hefur aukning 

síðustu ára verið samhliða almennum vexti í útgjöldum menntamálaráðuneytisins og 

hafa þau aukist frá því að vera um 36,5 milljarðar kr árið 2000 í það að vera um 60 

milljarðar árið 2009. (Fjármálaráðuneytið, 2009)  

 

 

Ár 2001 2002 2003 2004 2005 2006 2007 2008 2009 

Útgjöld 235,4 301,6 360,3 431,9 444,3 552 616,5 727,7 626,9 

Útgjöld á 

föstu 

verðlagi 

370,7 453,2 530,2 615,8 608,8 708,5 753,4 791,1 626,9 

% 

breyting á 

milli ára 

-0,33% 22,25% 17% 16,14% -1,13% 16,4% 6,34% 4,99% -20,75% 

Hlutfall 

af 

útgjöldum 

0,987% 1,065% 1,15% 1,29% 1,21% 1,34% 1,33% 1,36% 1,066% 

Styrkur 

per 

iðkanda 

4311 4792 5620 6589 6111 6823 7041 N/A N/A 

Styrkur 

per íbúa 

1308,2 1581,4 1838 2119,3 2073,8 2362,5 2448,7 2507,8 1962,94 

Tafla 4.1 : Útgjöld ríkist til æskulýðs-, íþrótta og tómstundamála 2000-2009 

 

(Árnason, 2009) 

 

Eins og sjá má þá hefur ríkið aukið framlag sitt til íþrótta töluvert, hvort sem þau eru 

skoðuð á föstu verðlagi eður ei. En árið 2009 var þó lækkun sem nam um 160 



  

- 15 - 

milljónum sem er líklega skiljanlegur þar sem miklir niðurskurðir hafa átt sér stað í 

samfélaginu.  

Ríkisvaldið hefur gert samninga um framlög til íþróttahreyfingarinnar og þó þetta séu 

ekki háar fjárhæðir í ríkisbúskapnum þá er hver einasta króna vel nýtt.  

 

4.2  Styrkir sveitarfélaga 

Sveitarfélög sjá um stærsta hluta framlaga til íþróttamála og því eru afskipti ríkisins 

ekki mikil. Það hefur vakið athygli að stór hluti styrkja sveitarfélaga rennur til 

húsnæðismála og því er stuðningur við innri rekstur íþróttafélaga ábótavanur. 

Sveitarfélögum hefur ekki alltaf verið hrósað nóg fyrir starf sitt sem þau gegna innan 

íþróttahreyfingarinnar. Hafa mörg sveitarfélög farið mikinn fram í uppbyggingu 

íþróttamannvirkja og einnig víða skynsama niðurgreiðslu æfingagjalda fyrir yngstu 

iðkendur félaganna sem hefur skilað auknum jöfnuði í samfélaginu. Þar sem í þessari 

umfjöllun um badminton eru bara tekin dæmi um Tennis- og badmintonfélag 

Reykjavíkur og síðan Badmintonfélag Hafnarfjarðar verður því aðeins talað um 

niðurgreiðslur í þessum sveitarfélögum. Bæði í Reykjavík og í Hafnarfirði eru 

sveitarfélögin með niðurgreiðslu fyrir börn og unglinga og eru markmiðin með 

niðurgreiðslunum þess eðlis að gera börnum sem hafa lögheimili á þessum stöðum 

kleyft að taka þátt í íþrótta- og tómstundastarfi óháð efnahag fjölskyldna og að efla 

íþrótta – og annað forvarnarstarf. Einnig eiga niðurgreiðslurnar að vinna gegna 

óæskilegu brottfalli í eldri aldurshópum iðkenda. (Íþróttabandalag Hafnarfjarðar, 

2010) 

Hafnafjarðabær greiddi um 61 milljón í niðurgreiðslu fyrir íþróttafélög árið 2009 eins 

og sjá má á töflunni hér að neðan. Einnig styrkir Hafnafjarðabær í sameiningu við 

Alcan íþróttastarf fyrir 16 ára og yngri í aðildarfélögum ÍBH. Hvor aðili leggur til 6 

milljónir á ári, samtals 12 milljónir og skiptist þessi fjárhæð á milli félaganna eftir 

iðkendafjölda, námsskrá og þjálfaramenntun. 

Tímabil Fjöldi iðkana Alls krónur  

Jan – Maí 3581 27.758.000 Íþróttafélög 

Jún – Ág 998 8.403.000 Íþróttafélög 

Sept - Des 3285 25.464.000 Íþróttafélög 

Samtal 7864 61.625.000  

Tímabil Fjöldi iðkana Alls krónur  

Jan – Maí 551 4.644.000 Tómstundafélög 

Jún – Ág 190 1.600.000 Tómstundafélög 

Sept - Des 719 6.060.000 Tómstundafélög 

Samtal 1460 12.304.000  

Heild 9324 73.929.000 Íþrótta- og 

tómstundafélög 

Tafla 4.2 :  Niðurgreiðslur frá Hafnarfjarðabæ 

(Ólafsdóttir, 2010) 

 

„Heildar útgjöld hins opinbera í málaflokknum íþróttir- og tómstundamál hefur aukist 

mikið á undanförnum árum og til dæmis voru heildarútgjöld á árinu 2001 kr ; 10,7 

milljarðar en á árinu 2007 var þessi tala komin í kr ; 24,7 milljarða. 

Þegar skoðuð er skipting á milli ríkis og sveitarfélga vegna útgjalda til íþrótta- og 

æskulýðsmála kemur í ljós að það eru sveitafélögin sem fyrst og fremst bera þungann 

af þeim útgjöldum sem fara í málaflokkinn“. (Bogason, 2009) 

 

4.3 Styrkir fyrirtækja 

Á árunum 2000-2008 höfðu styrkir frá fyrirtækjum og einkaaðilum aukist mikið 

samhliða hröðum hagvexti sem átti sér stað í landinu. Ástæðan var sú að fjármagn var 

orðið mun auðveldara að nálgast en áður. Innan íþróttahreyfingarinnar var það sama 

upp á teningnum og í öllu þjóðfélaginu þar sem að margir kepptust að því að eiga sem 

mest. Fyrirtæki kepptust við það að leggja meira fjármagn til  íþróttafélaga sem hafði 

bæði jákvæð og neikvæð áhrif þar sem sum félög og sambönd voru hugsanlega farin 

að eyða umfram greiðslugetu og lögðu traust á áframhaldandi og jafnvel meira 

fjármagn frá styrktaraðilum sínum.  

Á þessum tíma var SPRON styrktaraðili Badmintonsambandsins og styrkti sambandið 

um 10,5 milljónir árið 2007. Árið 2008 þegar fór að þrengja að var styrkurinn frá 

SPRON lækkaður niður í 6,8 milljónir. Ári seinna var SPRON orðið gjaldþrota og var 

samningi við Badmintonsambandið sagt upp. Badmintonsambandið sem hafði hingað 

til treyst á stuðning frá styrktaraðila sínum lenti því í miklum erfiðleikum sökum 

þessa.  

Allt það fjármagn sem kemur frá styrktaraðilum er og mun alltaf vera ótraust líkt og 

síðustu tvö ár hafa sýnt og geta ólíklegustu fyrirtæki lent í vandræðum. 

Þess vegna er mikilvægt fyrir stjórnir sérsambanda að gera áætlanir fram í tímann þar 

sem meðal annars er gert ráð fyrir hugsanlegri tekjuskerðingu til að mæta óvæntum 

áföllum. 

 

Hver er heimild fyrirtækja til að styrkja íþróttafélög ?  

Samkvæmt 103.gr Hlutafélagalaga þá segir : „ Hlutahafafundur getur ákveðið að gefa 

af fjármunum félagsins til almenningsheilla, mannúðarmála eða í hliðstæðum tilgangi, 

að svo miklu leyti sem slíkt telst hæfilegt með hliðsjón af tilganginum með gjöfinni, 

fjárhagsstöðu félagsins, svo og atvikum að öðru leyti“. (Alþingi, 1995) 

  

Hvers vegna styrkja fyrirtæki þá íþróttir ?  

Þegar fyrirtæki hafa styrkt sambönd eða íþróttafélög þá felur það í sér að fyrirtækin 

eru hreint og beint að kaupa auglýsingu.  

Medalíur, bikarar, heimsmet, frægð eru hluti af íþróttum og eru auðkenni þeirra. 

Sigurvegarar verða þekktir og það er það sem heillar fyrirtæki sem styrkja 

íþróttafélög. Þau vilja að nafn fyrirtækisins sé sett í samhengi með félaginu. 

(Linkroll) 

Styrkveiting er sú aðferð þegar fyrirtæki, samband eða einstaklingar veita 

einstaklingum eða samböndum, peninga, vörur eða þjónustu í stað auglýsingar.  

Styrkir eru í raun viðskiptatengsl og eiga að vera til hagnaðar bæði fyrir styrkþega og 

þeirra sem styrkja. Því lengur sem þetta viðskiptasamband er á milli aðilanna því 

meira virði verður það. 

Eftirfarandi eru nokkrar algengustu ástæður fyrir því að fyrirtæki ákveða að styrkja t.d 

íþróttafélög samkvæmt Ystrad Mynach College:  

 Söluaukning 

 Þróa viðskiptatraust 

 Auka vitund á fyrirtækinu 

 Þróa viðskiptatengsl 

 Til að breyta eða auka ímynd 

 

Íþróttafélög og sambönd sem fá styrki frá fyrirtækjum hagnast á nokkra vegu. Aukin 

innkoma sem veldur því að hægt er að greiða t.d hærra verðlaunafé og hægt er að 

skipuleggja íþróttaatburði og gera þá stærri án þess að kostnaðurinn lendi í auknu 

þátttökugjaldi fyrir keppendur. 

Einnig hækkar þetta staðal fyrir sambönd og félög því með auknu fjármagni er hægt 

t.d að ráða hæfari þjálfara og auka gæði í kringum íþróttagreinina. 

 

Ókostir fyrir fyrirtæki sem eru að styrkja íþróttafélög og sambönd eru þeir að þetta er 

áhættusamt. Ef lið eða mót er vel heppnað og laðar til sín áhuga fjölmiðla, þá er það 

gott virði fyrir fyrirtækið. Ef lið eða mót er misheppnað og fær litlan eða engan áhuga 

fjölmiðla eða áhorfenda þá fær fyrirtækið lítls virði fyrir pening sinn. 

Á þeim tíma sem fyrirtæki er að styrkja félag eða samband getur komið upp sú staða 

að ímynd íþróttagreininnar þjáist af einhverju leiti og getur það leitt til þess að ímynd 

fyrirtækisins skaðist. 

 

Ókostir fyrir íþróttafélögin eða samböndin af því að vera styrkt af fyrirtækjum getur 

verið t.d að þau verða of háð styrktaraðilum sínum. Einnig þar sem er samkomulag á 

milli íþróttafélags og fyrirtækis um að leikmenn liðs eigi að klæðast eða nota vörur 

fyrirtækisins, þá hafa leikmenn ekkert um það að segja, hvort svo vörurnar henta þeim 

eða ekki. 

(College)  

 

4.4 Lottó  

Í 1.gr laga um getraunir segir : „Ríkisstjórninni veitist heimild til þess að stofna félag, 

Íslenskar Getraunir, sem afli fjár til stuðnings íþróttaiðkunum á vegum áhugamanna 

um íþróttir í landinu innan Ungmennafélags Íslands eða Íþróttasamband Íslands“. 

(Alþingi, 1972) 

 

Íslensk getspá og Íslenskar getraunir eru tvö sjálfstæð félög sem hafa einn og sama 

framkvæmdastjóra. Í gildi er þjónustusamningur milli félaganna um að Íslensk getspá 

sjái um rekstur Íslenskra getrauna. Hluti af andvirði allrar sölu félaganna renna beint 

til uppbyggingar og starfsemi æskulýðs-og íþróttamála og til málefna öryrkja. Því má 

segja að allir þeir sem spila í leikjum Getspár og Getrauna geti fagnað sigri og átt von 

á góðum vinningi í leiðinni. Með þátttöku í leikjunum er verið að styrkja nauðsynleg 

samfélagsleg málefni og leggja traustan grunn að áframhaldandi uppbyggingu þeirra, 

auk þess að gefa sjálfum sér tækifæri til þess að vinna stundum stórar fjárupphæðir. 

Íslensk getspá er í eigu Íþrótta- og ólympíusambands Íslands sem á 46,67% hlut, 

Öryrkjabandalagið á 40% og Ungmennafélag Íslands 13,33%. 

Íslenskar getraunir eru sjálfseignarstofnun innan íþróttahreyfingarinnar þar sem aðild 

eiga ÍSÍ og UMFÍ eins og hjá Íslenskri getspá, auk Knattspyrnusambands Íslands, 

Íþróttabandalags Reykjavíkur og Íþróttanefndar ríkisins. (Lottó, 2009) 

Hagnaður af starfsemi þessara getraunaleikja rennur til íþrótta- og ungmennafélaga í 

landinu og hafa öll þessi íþróttafélög ákveðin félagsnúmer innan Íslenskra getrauna. 

(Lottó, 2008) 

Eins og fyrr hefur komið fram fær Badmintonsambandið styrk frá Lottó líkt og önnur 

íþróttasambönd og hefur þessi styrkur verið að hækka með hverju rekstrárárinu sem er 

mjög svo jákvætt fyrir samböndin. Til að mynda var styrkurinn frá Lottó árið 2006 um 

3,7 milljónir en árið 2008 var hann orðinn um 4,4 milljónir.  

4.5  Íþróttasamband Íslands og afrekssjóður 

Þau lög og reglur sem Íþróttasamband Íslands hefur eru mjög greinagóð og víkja öll 

að þeim málum sem að íþróttahreyfingunni koma. Á heimasíðu sambandsins má finna 

þessi orð  „Um afrekssjóð gildir sérstök reglugerð er stjórn ÍSÍ setur. Afrekssjóðurinn 

skal standa að uppbyggingu afreksíþrótta á Íslandi með því að styðja íslenska 

íþróttamenn og sérsambönd við að ná sem bestum árangri í alþjóðlegri keppni. 

Forsenda styrkveitinga er að sérsambönd hafi markvissa og raunhæfa afreksstefnu. 

Stuðningurinn felst í fjárframlögum, bættri menntun þjálfara og ýmiskonar tæknilegri 

aðstoð. Þannig verður afrekssjóður sérsamböndum til aðstoðar við að efla og bæta 

íþróttastarf sitt. Allar greinar sem viðurkenndar eru af ÍSÍ eiga rétt á að sækja um í 

sjóðinn.“ (Íþrótta- og Ólympíusamband Íslands, 2009) 

Badmintonsamband Íslands hefur undanfarin ár fengið styrk úr afreksmannasjóði ÍSÍ 

og hefur  sá styrkur gert það að verkum að ágætlega hefur gengið með landsliðsstarf 

og hægt hefur verið að senda landslið erlendis til keppni. Þessi styrkur hefur verið 

nokkuð misjafn á milli ára og má sem dæmi taka að árið 2006 hljóðaði hann upp á 5 

milljónir en árið 2008 aðeins 2,5 milljónir. Árið 2007 fékk sambandið ekkert úr 

þessum sjóði heldur fékk sambandið sérstakan ÍSÍ styrk sem var upp á 6 milljónir og 

var ástæðan sú að Badmintonsamband Íslands hélt Helvetia Cup (Alþjóðlegt mót) hér 

á landi það ár. Einnig styrkti sjóðurinn Rögnu Ingólfsdóttur þegar hún fór til Bejing að 

keppa á Ólympíuleikunum árið 2008. 

5 Atvinnumennska 

Þar sem badminton er einstaklingsíþrótt er atvinnumennska í þessari íþróttagrein 

frábrugðin atvinnumennsku í hópíþróttum , til að mynda í fótbolta og handbolta. 

Einstaklingar sem huga að atvinnumennsku í einstaklingsíþróttum þurfa að fá styrki út 

á sjálfa sig og sína frammistöðu, á meðan einstaklingar í hópíþróttum eru keyptir á 

vegum félags sem er síðan styrkt af einhverjum aðilum.  

Í einstaklingsíþróttum er þetta oft á tíðum mikil keppni á milli einstaklinga með að fá 

styrki og eru því í flestum tilfellum fáir einstaklingar sem ná því að komast í 

atvinnumennsku. Ekki síst hér á landi þar sem Ísland er fámenn þjóð og oft á tíðum 

erfitt að koma sér á framfæri og einnig eru styrkir fáir. Badminton er engin 

undantekning í þessu samhengi. 

Aðeins ein atvinnumanneskja er í badmintoni í dag, það er  Ragna Ingólfsdóttir. 

Ragna tók þátt á Ólympíuleikunum 2008 í Bejing fyrir hönd Íslands. Ragna hefur í 

mörg ár verið besta badmintonkona Íslands og er meðal þeirra fremstu í heiminum og 

var hún í 47.sæti heimslistans árið 2008. 

Komst hún meðal annars núna árið 2010 í sextán manna úrslit í einliðaleik á 

Evrópumótinu sem haldið var á Englandi. 

Ragna hefur unnið 6 alþjóðleg mót og fyrir það hefur hún fengið c.a 70.000-100.000 

krónur í verðlaunafé fyrir hvert mót. Hún hefur einnig lent þó nokkrum sinnum í 

2.sæti sem hefur gefið af sér c.a 40.000-50.000 kr í verðlaunafé fyrir hvert mót.  

Ragna Ingólfsdóttir fékk styrki fyrir Ólympíuleikana 2008  og voru þeir styrkir 

greiddir á árunum 2006-2008, en það er algengt að styrkir fyrir Ólympíuleika séu 

gerðir c.a 2 árum fyrir Ólympíuleika.  

Þeir styrkir sem Ragna fékk á þessum tíma voru eftirfarandi : 

 SPRON í formi peninga í hverjum mánuði í 2 ár 

 ÍBR styrkti um 80.000 kr á mánuði í 2 ár og er það opinber styrkur 

  Afreksmannastyrkur frá ÍSÍ (B-styrkur) sem var 80.000 kr í 2 ár 

 Alþjóða Ólympíusambandið styrkti um 1000 dollara á mánuði í 2 ár 

 YONEX í formi spaða, fatnaðar o.fl. 

 

 ÍBR hefur verið að styrkja reykvíska íþróttamenn 2 árum fyrir Ólympíuleika  og eru 

sumir þá styrktir með 50.000 kr. á mánuði og aðrir með 80.000 kr.á mánuði.  

Þjálfari Rögnu ferðaðist með henni á öll mót sem hún tók þátt í og dugðu þessir styrkir 

sem hún fékk til að greiða fyrir flug, hótel, uppihald og allan þann kostnað sem kom 

upp. 

Ragna stefnir á að komast á Ólympíuleikana 2012 í London og er hún með nokkra 

styrktaraðila á bakvið sig en fæstir þeirra styrkja hana í formi peningagreiðslu. Telur 

Ragna að styrkir í formi peninga eigi eftir að koma fljótlega þar sem að rétt um 2 ár 

eru í leikana og er umboðsmaður hennar að vinna í þeim málum. 

Styrktaraðilarnir sem Ragna er komin með nú eru eftirfarandi : 

 Maður Lifandi í formi matar. Ragna fær 7 máltíðir á viku og var samningurinn 

gerður til eins árs. 

 BIOvörur : fær vítamín og fæðubótarefni sem heita NOW, ótakmarkað magn 

fram að Ólympíuleikunum.  

 SPA kort frá World Class fram að Ólympíuleikunum.  

 Afreksmannasjóður ÍSÍ greiðir henni eingreiðslu sem hljóðar upp á hálfa 

milljón.   

 Ragna er leikmaður TBR (Tennis- og badmintonfélags Reykjavíkur) og er 

með samning þar sem TBR borgar flug, hótel og uppihald að andvirði 

1.500.000 kr yfir keppnistímabilið frá sept 2009 fram að Ólympíuleikunum, 

Nær þessi fjárhæð yfir c.a 10 mót erlendis. 

 

 

Eru allir styrkirnir þess eðlis að fyrirtækin geta notað auglýsingar með Rögnu bæði í 

blöðum og á heimasíðum. Greiða þarf aukalega ef gera á auglýsingar með Rögnu fyrir 

sjónvarp. 

TBR, ÍBR og ÍSÍ eru allt sambönd sem eru með styrkveitingar en munu ekki nota 

Rögnu til að auglýsa sig. 

(Ingólfsdóttir, 2010) 

 

6 Auknir tekjumöguleikar 
 

Íþróttasambönd og íþróttafélög treysta mjög mikið á styrki frá hinum ýmsu aðilum til 

að standa undir kostnaði. Eins og fjallað hefur verið um hér á undan þá koma styrkir 

til Badmintonsambandsins úr nokkrum áttum og hefur sambandið verið að skila smá 

hagnaði síðastliðin tvö ár.  

Alltaf er þó verið að leitast eftir að auka fjármagnið til að gera starf sambandsins enn 

betra.  

 

6.1 Heimsóknir í skóla 

 

Heimsóknir í skóla hefur verið að reynast félögum ágætlega, eins og fjallað er um í 

köflunum um TBR og BH.  

Félögin hafa farið í grunnskóla og gefið ákveðnum árgöngum, t.d 4.bekk, 

badmintonspaða og boðið börnunum á æfingar. Hefur þetta skilað sér í aukningu á 

fjölda iðkenda hjá félögunum og eru iðkendurnir fjárhagslegur grundvöllur 

íþróttafélaga. 

Aukinn iðkendafjöldi innan félaganna skilar sér í auknum tekjum til 

Badmintonsambandsins t.d í formi mótatekna og í hærri styrkjum fyrirtækja þar sem 

vinsældir íþróttarinnar hafa áhrif á styrkupphæðir. 

6.2 Fjölmiðlar 

 

Umfjöllun á badmintoni er ekki mikil á Íslandi og hefur sjaldan verið. Þó jókst 

umfjöllun um íþróttina töluvert þegar Ragna Ingólfsdóttir tók þátt á Ólympíuleikunum 

í Bejing árið 2008. 

Sýnt er einu sinni á ári frá badmintonmóti sem  er Íslandsmótið Badmintonsambandið 

hefur síðastliðin 2-3 ár reynt eftir megni að koma íþróttinni meir til umfjöllunar hjá 

fjölmiðlum í von um að auka vinsældir íþróttarinnar, en það hefur gengið erfiðlega. 

Hefur reynst sérlega erfitt að fá aukna umfjöllun á badmintoni hjá 365 miðlum þar 

sem umfjöllun þeirra um íþróttir nær mest megnis til íþróttagreina sem 365 miðlar 

sýna frá á sínum stöðvum , s.s. fótbolti, golf, handbolti og formúla1. (Gunnarsdóttir, 

2010) 

 

7 Landsliðsstarf 

Þegar efnahagshrunið skall á varð Badmintonsambandið að bregðast við líkt og öll 

önnur sambönd innan íþróttahreyfingarinnar. Þurfti að endurskipuleggja öll þau 

verkefni sem sambandið hafði hugnast á að fara í. Hrunið kom sér sérlega illa fyrir 

landsliðsstarf sambandsins sem varð að hætta við ýmis verkefni vegna þessa. 

Í hvaða íþróttagrein sem á við er mikilvægt að halda úti landsliði því flestir þeir sem 

stunda íþróttir sem keppni eru jú að stefna að því að komast í landslið. 

Kostnaður við að halda úti landsliði er mikill. Badmintonsambandið tók á það ráð að 

minnka bæði starfshlutfall  og laun við landsliðsþjálfarann, einnig var árið 2009 hætt 

við sumaræfingar sem hafði verið árin áður hjá A-landsliðshópi. 

Á síðasta ári tók Tennis- og badmintonfélag Reykjavíkur það frumkvæði að greiða 1/3 

af kostnaði fyrir sína keppendur sem voru að fara að keppa fyrir hönd íslenska 

landsliðsins. Gat BSÍ aðeins greitt 1/3 af kostnaði fyrir hvern keppenda og urðu því 

leikmenn sjálfir að greiða síðasta hlutann. 

 

8 Stóru félögin 

8.1 TBR 

 

TBR hefur undanfarin ár haft samstarf við skóla í Reykjavík á veturna og er þetta 

samstarf hluti af útbreiðslustarfi TBR og hefur það skilað sér í aukningu í barna- 

unglingastarfi félagsins. Starfið felur í sér  að bjóða nemendum í 9 ára bekk að koma 

og æfa frítt einu sinni í viku í eina önn. Öll börnin sem koma fá gefins badminton 

spaða frá félaginu. Þetta hefur að sjálfsögðu í för með sér kostnað sem felst í öllum 

þeim spöðum sem gefnir eru, í rútuferðum og svo launum fyrir þjálfarana. Þetta gefur 

ekki af sér tekjur sömu önn og krakkarnir mæta, en margir af þessum krökkum sem 

hafa komið byrja að æfa hjá TBR á næstu önn og er það þá sem tekjurnar koma inn á 

móti útlögðum kostnaði önnina áður í formi æfingagjalda. Hefur þetta skilað mjög 

góðum árangri hjá TBR bæði hvað varðar fjöldið iðkenda og fjárhagslega afkomu. 

TBR á eigið húsnæði sem er sérhannað fyrir badminton. Þó er hægt að nýta húsnæðið 

til annarra íþróttagreina. 

Stærsta innkoman hjá TBR er tímaleiga , þ.e þeir leigja út badmintonvelli til 

almennings, nam til að mynda þessi liður um 70 milljónum árið 2009. Ef við skoðum 

tímaleiguna aðeins nánar þá felst í henni þessi almenna tímaleiga til almennings í 

formi árgjalds,  námskeiðahaldi, trimmtímum,, sumarskóla, sumartímum, 

leikfimitímum, keppnisæfingum, borðtennis og kastæfingum svo dæmi séu nefnd. 

Tímaleigan með árgjaldinu er langstærsti hlutinn af þessu eða um 45 milljónir og má 

því augljóslega sjá hve gríðarlega mikil tekjulind þetta er fyrir TBR.  

Efnahagsástandið sem hefur ríkt síðastliðin 2 ár hefur ekki haft mikil áhrif á tímaleigu 

innan TBR enn sem komið er .  

Því er eiginlega öfugt farið því sjaldan ef aldrei hefur verið meiri aðsókn í badminton. 

Lausum tímum í húsinu fækkar og þeir sem eftir standa eru yfirleitt bókaðir tvær vikur 

fram í tímann. Það hafði verið á áætlun að byggja tennishús við hlið badminton 

hússins en það hefur verið sett á bið um óákveðinn tíma, eins og flestar aðrar 

íþróttaframkvæmdir í borginni. (Tennis- og badmintonfélag Reykjavíkur, 2009) 

Tekjur TBR eru nánast þær sömu á starfsárinu 2009-2010 og á árinu 2008-2009. Um 

er að ræða 2% raunminnkun tekna fyrir tímaleigu frá fyrra ári, sem reyndar var metár í 

rekstri TBR. Kreppan hefur því ekki ennþá haft áhrif á útleigu badminton tíma hjá 

TBR. 

Stuðningur Reykjavíkurborgar við íþróttafélögin í borginni hefur rýrnað talsvert síðast 

liðin tvö ár. Munar þar um það bil 20%, en þó má geta þess að stuðningur borgarinnar 

hafði aukist talsvert á árunum á undan.  

TBR hefur hækkað tímaleiguna mjög lítið síðasta árið , eða um 2%, sem er langt undir 

almennum verðlagshækkunum. (Ægisson, 2010) 

Aðrar tekjur sem eru hjá TBR eru á ýmsa vegu, allt frá dósasöfnun og upp í hina ýmsu 

styrki sem þeir hljóta. Á síðasta ári fékk TBR um 30 milljónir króna í styrki frá 

Íþróttabandalagi Reykjavíkur, Íþrótta- og tómstundarráði Reykjavíkur og fleirum.  

Rekstur TBR hefur síðustu árin gengið mjög vel og hefur verið að skila ágætum 

hagnaði. Hagnaður á síðasta ári var um 9 milljónir króna. (Tennis- og badmintonfélag 

Reykjavíkur, 2009) 

TBR er í fullum skilum við alla sína lánadrottna, og hefur ekki þurft að borga 

dráttarvexti af lánum um áratuga skeið. Samkvæmt framkvæmdastjóra TBR er félagið 

á varðbergi varðandi næstu árin og þurfa að vera tilbúin til að bregðast við samdrætti  í 

útleigu sem leiðir af sér tekjutap. Rekstrarhagnaður TBR er um 13 milljónir á árinu 

08-09, af um 130 milljóna tekjum. (Ægisson, 2010) 

Vegna þess hve útlitið var slæmt varðandi landsliðsferðir síðasta vetur hafði TBR 

frumkvæði að breytingum á greiðslum ferðanna. Badmintonsamband Íslands greiðir 

nú þriðjung af kostnaði og nær BSÍ rétt svo að ráða við þann hluta, leikmenn 

landsliðanna greiða síðan annan þriðjung og hefur TBR greitt svo síðasta hlutann fyrir 

sína leikmenn. Önnur lið sem eiga fulltrúa í landsliðunum, hvort sem um ræðir A-

landslið eða unglingalandslið, hafa reynt eftir bestu getu að gera hið sama fyrir sína 

leikmenn. Hefur þessi háttur verið hafður á bæði í vetur og í fyrra vetur og varð það til 

þess að unnt var að senda landsliðin erlendis á mót sem annars hefði ekki verið hægt 

að gera sökum skorts á fjármagni. (Tennis- og badmintonfélag Reykjavíkur, 2009) 

 

Eftir að efnahagshrunið skall á hefur rekstur TBR dregist eilítið saman og hafa þeir 

fækkað föstum starfsmönnum um eitt stöðugildi. Þá felldu þeir niður dýrustu 

utanlandsferð þeirra (Europe Cup), sem minnkar kostnað við ferðalög um 1,5 

milljónir. Í staðinn hefur TBR styrkt Badmintonsambandið sem lenti í miklum 

fjárhagsörðugleikum um 1/3 hluta ferðakostnaðar TBR-inga í landsliðum. Sá 

kostnaður var um 2 milljónir á síðasta starfsári. 

Vegna aukins ferðakostnaðar eftir efnahagshrunið var ákveðið að minnka 

Ólympíuáætlun félagsins um helming að umfangi. 4 milljónir eru ætlaðar í það 

verkefni árlega, en í staðinn fyrir fjóra einstaklinga í verkefninu eru aðeins 2 í gangi 

núna. Milljónirnar fjórar duga vel fyrir þessa tvo einstaklinga eftir þennan niðurskurð. 

Einnig hefur TBR reynt að spara í utanlandsferðunum sem farnar hafa verið einkum 

varðandi gistiþjónustu (100% hækkun á því sviði.) (Ægisson, 2010) 

TBR er með umboðssölu fyrir YONEX á Íslandi og eru með verslun sem selur allar 

þær vörur þar. Þetta hefur verið mjög góð tekjulind fyrir TBR og skilaði um 19 

milljónum í reksturinn á síðasta ári. (Tennis- og badmintonfélag Reykjavíkur, 2009). 

TBR styrkir 10 leikmenn í A-landsliði um 180 þúsund kr. fyrir vörukaupum hjá 

YONEX. Þar að auki styrkir TBR 20 leikmenn í meistaraflokki um 130 þúsund árlega 

til vörukaupa. Heildarstyrkurinn er 4.400.000, en raunkostnaður TBR er helmingur af 

þessari upphæð. Svo má geta þess að Helgi Jóhannesson er í „hálf atvinnumennsku“ 

hjá TBR. Má segja að hann sé ráðinn í hlutastarf sem þjálfari o.fl , en í reynd eru 

æfingar hans og keppnisferðir í forgangi. 

Síðustu 5-6 árin hafa minni styrkirnir hækkað frá 70 þúsund upp í 130 þúsund (frá 90 

þúsund eftir hrun). Hærri styrkirnir hafa hækkað á sama tíma frá 90 þúsund upp í 180 

þúsund (frá 120 þúsund eftir hrun).  

Efnahagshrunið hefur haft mikil áhrif á innkaupsverð spaða og fatnaðar. Minni 

álagning er núna á dýrari badmintonspöðum en áður hefur verið.  Í reynd geta 

leikmenn sem eru á samningum því fengið svipað magn af spöðum og áður, en föt, 

skór og þess háttar eru dýrari. Stjórn TBR hefur samþykkt að allir leikmenn í 

meistaraflokki sem æfa á fullu og keppa á mótum hljóti þessa styrki (ekki þó leikmenn 

sem hafa yfirgefið TBR). Ólíklegt er að breytingar verði á þessu fyrirkomulagi á 

næstunni. (Ægisson, 2010) 

 

8.2 Badmintonfélag Hafnarfjarðar 

 

Badmintonfélag Hafnarfjarðar (BH) er töluvert minna félag heldur en TBR en er þó 

annað til þriðja stærsta badmintonfélagið á landinu og liggur því í augum uppi hve 

gríðarlega stórt TBR er .  

BH hefur verið starfrækt síðan 1959 og hefur á síðastliðnum árum farið ört stækkandi. 

BH hefur ekki sömu tekjumöguleika og TBR þar sem ekki er um eigið húsnæði að 

ræða, heldur fær félagið aðgang að íþróttahúsi í eigu Hafnarfjarðarbæjar.  

Vandamálið hjá BH hefur verið líkt og hjá mörgum öðrum íþróttafélögum fjárskortur, 

en síðustu 4 ár hafa þó verið rekin með hagnaði, þó hann sé ekki mikill þá er hann 

nægur til að halda félaginu réttu megin við strikið og er það mjög góðs viti bæði fyrir 

félagið en þó líka einnig fyrir badminton á Íslandi. Ástæðan er sú að starfsemi 

félagsins byggist fyrst og fremst upp á barna- og unlingastarfi. Þátttaka bæjarins í 

niðurgreiðslu æfingagjalda hefur stórbætt innheimtu félagsins á æfingagjöldum en 

einnig spilar líka stóran þátt í velgengni félagsins að mikið sjálfboðastarf er unnið hjá 

félaginu sem snýr að stjórnun þess og umsýslu og félagið því ekki með neina 

yfirbyggingu. Fjárhagslega glímir BH ekki við nein sérstök vandamál núna og eru 

engar skuldir á félaginu sem þarf að greiða niður eins og áður sagði. Helsta vandamál 

sem BH stendur frammi fyrir núna líkt og önnur badminton félög er mjög svo 

hækkandi kostnaður við bolta með hækkandi gengi, og jafnframt er erfiðara að 

fjármagna æfingaferðir meistaraflokks félagsins. 

(Þorsteinsson, 2010) 

 

9 Niðurstöður 

Á tímum sem þessum getur rekstrarumhverfi íþróttafélaga orðið virkilega erfitt þar 

sem styrktaraðilar draga sig oft frá samstarfi við íþróttafélög sem gerir það að verkum 

að staða félagana versnar til muna. Ásamt því að kaupmáttur fólks er að minnka getur 

það haft áhrif á brottfall barna úr skipulögðum íþróttum. Það kom fram í kaflanum um 

stefnu stjórnvalda þar sem starfshópur var á vegum menntamálaráðuneytis að 

efnahagur ætti ekki að standa í vegi fyrir þáttöku barna og unglinga í íþróttastarfsemi. 

Það þarf að koma með skýrari áætlanir um hvernig aðgerða á að grípa til að styðja við 

þessar yfirlýsingar. 

Badmintonsamband Íslands hefur átt ágætu gengi að fagna undanfarin ár og á síðustu 

4 árum var aðeins eitt árið rekið með tapi. Gjaldþrot SPRON kom eins og gefur að 

skilja illa við sambandið sem varð að minnka allan sinn rekstur og endurskipuleggja 

sitt starf. Í Apríl á þessu ári var gerður samningur við Vátryggingafélagið Vörð um að 

fyrirtækið yrði aðalstyrktaraðili Badmintonsambandsins. 

Badmintonsambandið er líkt og önnur íþróttasambönd mikið háð styrkjum frá 

fyrirtækjum til að halda starfsemi sinni gangandi líkt og kom fram í köflunum þar sem 

farið var yfir helstu styrktaraðila, t.d ríkið, ÍSÍ, sveitarfélög og fleira. Var þar einnig 

fjallað um hvaða heimild fyrirtæki hafi til að styrkja. 

